
Како може да ви помогне оваа брошура
Целта на оваа брошура и придружниот вебинар е да им се помогне на вработените во 
УНИЦЕФ и на нашите партнери да ги разберат основните концепти на инклузивните 
предучилишни програми, со акцент на децата со попреченост.

Во оваа брошура ќе се запознаете со:

• Зошто се важни инклузивните предучилишни установи.

• Како раната идентификација и интервенција може да влијаат врз подготвеноста на
децата за училиште.

• Клучни карактеристики на високо квалитетни инклузивни предучилишни установи*.

• Како инклузивните предучилишни установи внесуваат трајна промена за малите
деца и нивните семејства.

• Корисни ресурси.

Оваа брошура не претставува детален трактат за обезбедување инклузивни предучилишни програми. Таа 
има за цел да ве сензибилизира околу прашањата и придобивките од инклузивните предучилишни 
програми при идентификување на децата во ризик од подоцнежни училишни проблеми, во насока на 
подготвување на секое дете за на училиште и создавање поповолно и поинклузивно општество за сите 
преку поттикнување интеракција меѓу многу малите деца.

За информации околу следниве сродни теми, погледнете ги другите модули во оваа серија:

1. Конципирање на инклузивното образование и негова контекстуализација во мисијата на УНИЦЕФ

2. Дефинирање и класификација на попреченоста

3. Законодавство и политики за инклузивно образование

4. Собирање податоци за детската попреченост

5. Мапирање на децата со попреченост кои не одат на училиште

6. ЕМИС и децата со попреченост

7. Партнерства, застапување и комуникација за социјални промени

8. Финансирање на инклузивното образование

9. Инклузивни предучилишни програми (оваа брошура)

10. Пристап до училиште и до наставна средина I – физички, информатички и комуникациски

11. Пристап до училиште и до наставна средина II – универзален наставен концепт

12. Наставници, инклузивна настава и педагогија во чиј центар се децата

13. Учество на родителите, семејството и заедницата во инклузивното образование

14. Планирање, мониторинг и евалуација

*Термините високо квалитетни, квалитетни и добри ќе се користат наизменично во оваа брошура.

Како се користи оваа брошура
Низ овој документ ќе најдете рамки во кои се сумирани клучните точки од секој дел, и во кои 
се нудат студии на случај и се препорачува дополнителна литература.

Ако во било кое време сакате да се навратите на почетокот од оваа брошура, едноставно 
кликнете врз изразот  „Вебинар 9 - помошна стручна брошура“ на горниот дел од секоја 
страница, и ќе бидете насочени кон Содржината.

За да пристапите до 
помошниот вебинар, само 

скенирајте го QR кодот.

I. Предучилишното образование е важно 
за сите деца 
Унапредување на подготвеноста за на училиште

Што знаеме за вредноста на програмите за ран детски развој (РДР)?

Клучни точки

• Програмите за ран детски развој се реализираат на многу начини. Предучилишните
центри се само еден начин.

• Кога подготвеноста на децата за на училиште е главна цел, предучилишните
програми се меѓу најуспешните интервенции.

• Квалитетот и времетраењето на програмата се важни за создавање силен ефект.

• Најранливите деца имаат најголема корист од учеството во предучилишни
програми.

• Подготвеноста за на училиште не значи само претходни знаења, туку и
социјално-емотивни способности подеднакви со когнитивните.

• Подготвеноста за на училиште е под влијание на: интеракцијата со другите, 
карактеристиките на семејството, соседството и заедницата, како и вродените 
карактеристики на детето и предучилишните искуства.

• Саморегулацијата е важна способност која се развива во предучилишните години и 
е пресудна за подготвеноста за на училиште.

Програмите за РДР имаат многу форми. Многу од нив се насочени кон децата и семејствата од 
одредена  старосна група; други се насочени кон одредена популација, како што се злоупотребените 
или запоставените деца, децата со дијагностицирана попреченост, децата кои живеат во екстремна 
сиромаштија, или потхранетите деца. Некои се обезбедуваат во домот, некои во местото на 
живеење, а некои во специјализирани центри за ран детски развој. Некои од нив се реализираат во 
групи, други индивидуално. Некои се насочени кон развојот на детето, некои кон интеракцијата 
родител-дете, а некои кон семејната динамика. Нивното време, зачестеност, интензитет и траење 
варираат. Исто така, и нивните цели се разликуваат. 

Кога целта е подготвеност на децата за основно училиште, центрите со високо квалитетни 
предучилишни програми се сметаат за најефективни и најекономични.1 Квалитетот на програмата е 
утврден како главен фактор за успешноста.2, 3 Освен тоа, кога когнитивно-социјалниот развој на детето 
е мерка за успех, траењето на програмата е клучен фактор.4 При реплицирање на моделите, клучното 
прашање секогаш е дали програмата се реализира како што е наменета - со клучните компоненти, 
онолку често и интензивно колку што треба, и со квалитетот на оригиналната програма. Високо 
квалитетните предучилишни програми имаат неколку заеднички карактеристики:

• Имаат наставници обучени за начинот на кој децата учат и се развиваат, а не само за наставните
методи со мали деца и за наставната програма што треба да се користи. Наставниците знаат дека
сите области на развој се важни и дека децата учат и се развиваат според редоследен образец и

со свој индивидуален ритам. Наставниците ја сфаќаат критичната важност на односите 
за развојот и на тоа дека раните искуства имаат трајно влијание.

• Добар дел од активноста ја иницира детето во споредба со активноста иницирана од
наставникот. Ова понекогаш се нарекува програма во чиј чентар се децата.

• Имаат неколку различни видови материјали со кои ги вклучуваат децата. На пример, за
броење, еден ден користат камчиња, а друг ден користат лисја, наместо камчиња секој ден.
Ова им помага на децата да ги генерализираат поимите за кои учат,  па тие им стануваат
покорисни во секојдневниот живот.

• Се осврнуваат на интегрирање на повеќе домени од развојот на малите деца, како што се 
познание, социо-емотивен развој, јазик (на примање и на изразување) и физички развој
(на пример, груба и фина моторика).

• Имаат добар баланс на индивидуални и активности во мали групи, а не само активности во
големи групи.

• Имаат многу активна настава базирана на игра, бидејќи ова се основните начини на кои учат
малите деца. Тие не се поттикнуваат на меморирање наизуст и рецитирање факти, туку им се
помага да смислуваат нови стратегии, да решаваат проблеми и да стекнуваат информации.

• Имаат наставници кои кај децата го поттикнуваат мислењето со поставување прашања и со
активно слушање, наместо едноставно да им даваат информации. Тоа се наставници кои ги
провоцираат децата и ги поттикнуваат да ги прошират своите способности, ја разбираат
улогата на индивидуалните интереси, силите и мотивацијата на децата.

• Тие имаат наставници кои ги поттикнуваат децата да истраат, моделираат позитивни ставови
наспроти фрустрација и демонстрираат стратегии за надминување на тешкотиите.5, 6, 7, 8, 9, 10

Едно нешто што знаеме за високо квалитетните програми за ран детски развој е дека најранливите 
деца се тие што имаат најмногу корист од учеството во нив. Ова јасно се покажува кај децата кои 
живеат во сиромаштија. Во повеќе земји е откриено дека децата кои живеат во сиромаштија имаат 
далеку поголеми шанси значително да доцнат со развојот - особено во поглед на јазикот и социјалните 
вештини (околу 40 проценти од децата кои живеат во сиромаштија доцнат со развојот11, 12, 13). Ова често 
се припишува на практиката на нивните родители и на поограничената образовна стимулација во 
домот.14 Во оддалечените подрачја, предучилишните програми ефективно се реализираат преку 
родителите, со поддршка од посетители во домот и со инструкции по пошта или радио. Заради ваквата 
истакната важност за децата, можностите за предучилишно образование треба да бидат достапни за 
сите деца. Инклузивната средина им носи корист на сите деца и е темел за поправедно и поинклузивно 
општество. Раните години се важни за развојот на ставовите и однесувањето на децата, нивното 
разбирање и вреднување на различноста, и нивната емпатија кон другите. Овие ставови и однесувања се 
под силно влијание на ставовите и однесувањата на нивните родители и наставници.15

Како децата стануваат подготвени за основно училиште?

Овој дел се занимава само со она што децата ги чини подготвени за на училиште, но не и со другите два 
столба од пристапот на УНИЦЕФ: „училишта подготвени за децата“ и „подготвени семејства“. 
Прашањето за семејствата се дискутира понатаму во оваа брошура, но подготвеноста на основните 
училишта за децата не се третира. 

Постојат многу повеќе фактори поврзани со подготвеноста на децата за основно училиште и нивниот 
успех таму отколку само познавањето на азбуката, умешноста да се напише името и да се брои. Во една 
мултинационална студија, овие фактори се покажаа како предвидувачи на успехот, освен пошироките 
когнитивни вештини на помнење, внимание и извршно функционирање.16 Извршното функционирање 
опфаќа аспекти на меморија и внимание, но и вештини како што се способност за планирање активност, 
оценување на нејзината успешност, организирање предмети, идеи или активности во низа, помнење и 
користење на работите на нов начин, прилагодување кон промените во плановите, и генерирање 
сопствени идеи. Секако, овие вештини се стекнуваат во почетните фази на раното детство, но се гледаат 
кога децата се договараат што да играат, предвидуваат како ќе се одвива активноста, и кога опишуваат 
што сакаат да се случи.

Иако одредени когнитивни знаења и вештини се поврзани со подобар успех на училиште, социјално-
емотивните способности се покажаа како многу значајни при подготвеноста и успехот во основно 
училиште.17 Овие социјално-емотивни способности опфаќаат работи како способност да се обрне 
внимание, дури и наспроти негово одвлекување или при присуство во група; капацитет за контрола на 
импулсите, на сопственото однесување и емоциите (често наречен саморегулација); способност за 
одложување на задоволството; и капацитет за вклучување во ефективно решавање проблеми заедно со 
другите. Извршното функционирање и саморегулацијата се многу испреплетени, бидејќи развојот на 
мозокот, кој е многу брз во годините на раното детство, значително влијае и врз двете.

Се покажа дека подготвеноста за на училиште е под влијание не само на вродените карактеристики и 
доживувања на детето, туку и на интеракцијата родител-дете, наставник-дете, карактеристиките на 
семејството, соседството и заедницата. Разните фактори кои детето го ставаат во ризик од неподготвеност 
за на училиште се движат од имање многу млада мајка, ниско образована мајка, депресивна мајка, 
подложеност на строга дисциплина и семејна сиромаштија, па сé до средина во која недостигаат заеднички 
вредности и заемна доверба.18 Во истите тие средини, видовите фактори кои го штитат детето или му 
помагаат да биде поподготвено за на училиште опфаќаат работи како што се дали мајката го охрабрува, му 
пружа топлина и емоционална поддршка; дали мајката му зборува и му чита на детето; дали децата имаат 
пристап до едукативни материјали во домот; дали добиваат грижа, и дали таа грижа е високо квалитетна. 
Во интеракцијата наставник-дете, капацитетот и практиката на наставникот да обезбеди топла 
емоционална поддршка за малите деца е силен фактор за успехот на почетокот од школувањето. Децата се 
развиваат преку поврзување. Одговорниот старател (вклучувајќи го и наставникот) претставува заштита 
од најлошите околности во животот и ја потпомага отпорноста на детето во неволја.

Меѓу различните програми развиени и проценети во поглед на подготвеноста за на училиште, високо 
квалитетните предучилишни програми се покажаа како најуспешни и најисплатливи.

За да дознаете повеќе, одете на:

• Раното детство во фокус 4: ефективни програми за ран детски развој. Сираџ-
Блачфорд, Ирам и Мартин Вудхед (изд.), на
http://issuu.com/bernardvanleerfoundation/docs/effective_early_childhood_programmes

• Раното детство е важно, јуни 2008. Образование во раното детство: прашања за
квалитетот, Фондација Бернард ван Леер, Хаг, Холандија, на
http://issuu.com/bernardvanleerfoundation/docs/early_childhood_education_questions_of_
quality

II.Што претставува добра предучилишна
програма?

Клучни точки

• Добрата предучилишна програма го зема предвид целото дете и обезбедува сеопфатна 
стимулација на развојот.

• Добрата предучилишна програма е културно релевантна и ја почитува 
различноста. Со неа се поттикнува разбирање меѓу децата.

• Добрата предучилишна програма ги вклучува родителите и заедниците.

• Добрата предучилишна програма е инклузивна. Во неа се негуваат правата на
децата - особено правото на учество.

Освен фактот што во предучилишните установи се остварува правото на детето на образование, добрите 
инклузивни предучилишни установи се осврнуваат и на многу други детски права, а најважно, на правото 
на учество. Високо квалитетните предучилишни установи ги вклучуваат децата во планирањето, 
реализацијата и евалуацијата на секојдневните активности. Тие кај сите деца во различно време охрабруваат 
лидерство и ги вклучуваат во меѓусебно помагање. Планираат и обезбедуваат можности децата да ги 
препознаат и да ги користат своите сили за сопствениот развој и во име на наставната заедница 
(врсниците). Вклучувањето на децата во планирањето, реализацијата и евалуацијата на секојдневните 
активности може да се случи барем на два начина. Тие треба да се поттикнат да размислат за својата работа 
и задоволство со резултатите. Дел од ова може да значи заедничко избирање на изработките што ќе се 
чуваат во нивните портфолија. Во групи, утринскиот состанок може да се искористи за планирање на 
дневните активности, при што децата ќе учествуваат во дискусијата за плановите. На попладневниот 
состанок, на крајот од наставата, децата може да се вклучат во дискусија за тоа како поминал денот, дали 
целите и активностите биле успешни, и како може да се изменат или да се употребат во натамошната 
работа.

Квалитетните инклузивни предучилишни установи се родово чувствителни. Во фазата на развој кога децата 
почнуваат да се идентификуваат со конкретниот род, да ги разбираат улогите и односите во својата култура, 
и да ги утврдуваат своите сили и карактеристики, родово чувствителните програми се од клучно значење. 
Како дел од истражувањето на детето на себеси, средината која овозможува слободно истражување на 
родовите улоги е клучен чекор. Освен тоа, предучилишната средина која поттикнува истражување на 
талентите и предизвиците е од витално значење за разбирање на детето на себеси. Активното вклучување на 
сите области на развојот во интегрирана програма им помага на децата да го утврдат идентитетот.

Високо квалитетната инклузивна предучилишна установа обезбедува сигурна и заштитена средина за сите 
деца. Нејзините училници треба да имаат рамнотежа меѓу тивки места каде што може да се повлечат 
децата кои треба да се релаксираат, и поактивни простори кои напати се бучни. Тивкиот простор може да 
има мека површина како на пр., перници и тивки активности како што е разгледување книги. Не треба да 
се наоѓа во близина на простор кој е многу бучен. Тука на децата им се овозможува да се изразат и има 
наставници кои поттикнуваат учтива комуникација и активно слушање. Во времето кога децата развиваат 
емпатија кон другите, саморегулирање на однесувањето и емоциите, решавање проблеми во социјални 
ситуации, соработка, и низа когнитивни вештини, високо квалитетните инклузивни предучилишни 
установи поттикнуваат развивање на чувство за заедништво, со децата користат мирољубиви стратегии, и

ги поттикнуваат да ја земат предвид перспективата на другите. Ова на децата им овозможува знаења и 
вештини потребни за ефективно учество во заедницата и градење мир во поголем обем. Високо 
квалитетните предучилишни установи не користат физичка казна, ниту груба вербална или емотивна 
казна, како што е навредување. Наставниците користат позитивни стратегии за насочување и моделираат 
соодветна интеракција кога некој не е задоволен од однесувањето на друго лице. 

Центрите може да обезбедат едукација и поддршка за родителите. Некои од овие сесии може да се 
фокусираат врз стратегии за дисциплина, промовирајќи позитивна дисциплина во домот, и 
обесхрабрувајќи тешко физичко казнување и вербално понижување од страна на родителите. Со ова 
фокусот се проширува врз безбедна и заштитена домашна средина за децата и се промовираат практики 
кои се во најдобар интерес на децата. Добро е познато дека малите деца спаѓаат во старосната група 
најизолжена на злоупотреба и занемарување од секаков вид. Малите деца кои се соочуваат со пречки во 
развојот и оние со дијагностицирана попреченост се во најголем ризик од злоупотреба и запоставување. 
Добрите инклузивни предучилишни установи го земаат ова прашање како белег за најдобра практика. 
Тие промовираат позитивни насоки во сите аспекти на животот на малите деца во заедницата.

Центарот во заедницата претставува високо квалитетна инклузивна предучилишна установа. Тој 
поттикнува активно вклучување на заедницата (заедно со децата-учесници) во утврдување на целите, 
наставните програми, структурата и одржувањето на зградата и надворешните површини, како и во 
секојдневното управување со центарот. Високо квалитетните предучилишни установи имаат активен 
родителско-наставнички совет кој може да има претставници и од другите лидери во заедницата. Тие ги 
користат членовите во заедницата за настава по предметите за кои се посебно талентирани, како што се 
музика или традиционални занаети. Охрабруваат заеднички активности со други агенции во заедницата, 
како што се оние вклучени во планирањето при катастрофи и хуманитарна помош. Поттикнуваат 
активно учество на сите родители - охрабруваат посети и набљудувања, учество на родителите во 
активности, и редовно комуницираат со сите родители за напредокот и развојот на децата. Тие имаат 
договори со училиштата во заедницата за практиките на транзиција, и поттикнуваат активно планирање 
на транзицијата меѓу предучилишните и одделенските наставници, и родителите на секое дете. Активно 
споделуваат информации со ресурсите во заедницата, доколку за тоа имаат дозвола од родителите.

Повеќето луѓе би ја опишале предучилишната програма како развојна наместо како академска. Нејзината 
ефективност може да се гледа низ призмата на детскиот развој. Предучилишната програма ефективно 
промовира сеопфатен развој на секое дете. Кај децата поттикнува развивање клучна подготвеност за на 
училиште, како што се вештини за: внимание и покрај одвлекување на вниманието, и саморегулација - 
контрола над сопствените емоции и однесување, упорност наспроти фрустрација, мотивација за учење, и 
способност за работа во група.19 Во неа се користат методи со кои се унапредува ефективното учење кај 
малите деца, како на пр., наставни програми засновани врз игра, активно учење, дијалошко читање 
(вклучување на децата во читање приказна преку стратегии на поставување прашања, охрабрувајќи ги да 
замислат што би можело да дојде следно во приказната, или охрабрувајќи ги да предлагаат алтернативни 
завршетоци на приказната), активности иницирани од децата, индивидуални или активности во мали 
групи и разновидни материјали.20, 21 

Високо квалитетните предучилишни установи учат на здравствени и хигиенски навики. Тие охрабруваат 
добра исхрана и знаења за исхраната, и обезбедуваат компонента на исхрана во програмата. Опфаќаат време 
за активна физичка игра.22 Може да се здружат со давателите на здравствена заштита заради превентивни 
практики во предучилишната установа, како што се вакцини и дополнителни микронутриенти, или може 
да поттикнат вакви практики со тоа што ќе побараат исполнување на одредени здравствени услови пред 
запишувањето. Може да обезбедат едукација и поддршка за родителите околу теми што се суштински за 
здравјето. Исто така, може да обезбедат едукација и поддршка за теми кои се пресудни за менталното 
здравје. Се покажа дека менталното здравје на родителите (особено на мајката) има силно влијание врз 
успешниот развој на малите деца. Ним им се потребни активно вклучени и одговорни старатели. 
Менталното здравје на родителите е од витално значење за ваквиот ангажман.23 

При освртот на критичната улога на родителите, следниве стратегии во две земји им помогнаа на 
заедниците да ги прифатат инклузивните предучилишни установи:

Во Летонија, во програмата „Крилја на надежта“ беше воспоставена група за поддршка на родителите 
која еволуираше во официјално регистрирана НВО и се обиде да ја едуцира заедницата за потребата од 
рано инклузивно образование и да поттикне позитивни ставови кон децата со попреченост.24

Во Белорусија, „Соработка за иднината на децата“ употреби социо-интерактивен театар и младинци 
кои во викендите ги водеа децата со попреченост во општинските паркови за да стимулираат дискусии 
околу вклучување во заедницата. Тие за малите деца основаа инклузивни групи за игра, додека 
нивните родители присуствуваа во групите за едукација по родителство. Ваквите активности доведоа 
до поголема поддршка за инклузивното предучилишно образование во заедницата.25

За да дознаете повеќе, одете на:

• Види Бенет, Џон. Резултати од тематскиот преглед на ОЕЦД во врска со политиката за образование 
и грижа во раното детство 1998 - 2006, УНЕСКО, Информатор за политиките околу раното детство, 
ноември-декември 2007.

• Информатори на УНЕСКО за политики околу раното детство, на http://
www.unesco.org/new/en/education/themes/strengthening-education-systems/early-
childhood/policy-briefs-unesdoc/

• Прирачник за ран детски развој - искуства, иновации, и поуки од ЦИЕ/ЗНД 2009,
Меѓународна асоцијација „Чекор по чекор“, на http://www.issa.nl/sites/default/files/
Handbook%20of%20 ECD%20Experiences%2C%20Innovations%20and%20Lessons%
20from%20CEE_CIS%20. pdf

• Раното детство е важно, ноември 2011, Рано учење: поуки од проширувањето, на
http://issuu.com/bernardvanleerfoundation/docs/early_learning_lessons_from_scaling_up

Прва активност

Предучилишната програма во рурална Уганда се одвива под дрво. Програмата ја води 
наставник кој нема завршено основно училиште. Нему му помага родителски совет во 
утврдување на наставната програма и во креирање на материјалите што се користат. Тој има 
30 мали деца на возраст од четири до шест години. Многу се пее и се танцува. Децата се весели 
и тој има убав начин на поставување прашања за да ги поттикне на учество. Заедницата не 
обезбедува програма за исхрана, па храната што децата ја јадат е она што си ќе го донесат од 
дома. Некои деца секој ден доаѓаат без храна. Во близина има нужник, но нема вода.

Направете листа со предностите и слабостите на оваа предучилишна програма. Кои работи не 
може да се оценат од дадените информации?

Можни одговори во првата активност

Предности Слабости
• Вклучен е родителски совет. • Отсуство на програма за исхрана.
• Наставникот ги стимулира

децата со прашања.
• Отсуство на вода и добри

санитарни услови.

• Децата се весели.

• Преовладуваат културни активности
како пеење и танцување.

Непознато
• Има ли добар избор на материјали?
• Има ли место за чување на материјалите? (можеби треба да се претпостави дека

нема, зашто програмата се одвива под дрво)

• Колку и какви видови подготвителна или континуирана обука добил
наставникот?(треба да се биде внимателен да не се прават претпоставки врз
основа на сопственото формално образование на наставникот)

• Иако постои вклученост на родителите, дали програмата е добра и сеопфатна?
• Дали наставникот секогаш работи со голема група?
• Има ли можност за активности иницирани од децата?
• Како наставникот ги планира и ги оценува наставните стратегии што ги користи?
• Како наставникот го следи напредокот во развојот на одделни деца?
• Како наставникот комуницира со родителите за напредокот во развојот на

нивните деца и како тие може да го поддржат напредокот на децата дома?

• Каков вид надзор добива наставникот? Дали тоа ги подобрува неговите вештини?

III.Добредојденост од самиот почеток

Клучни точки

• Има многу начини за создавање добредојденост при влегување во програмите, како за
децата, така и за нивните родители.

• Посетите во центарот и домашните посети помагаат да се создаде добредојденост и
да се утврдат очекувањата.

• Пишаните материјали може многу да помогнат.

• Малите деца препознаваат видливи разлики и атипично однесување, и за другите
формираат ставови кои може да бидат долготрајни.

• Малите деца може да бидат огледало на ставовите на своите семејства.

• Програмите за намалување на стигмата кај малите деца внесуваат промена во 
ставовите при нивниот развој.

• Предучилишните практики помагаат да се постави основата за развој на позитивни
ставови кон различноста.

Многу активности создаваат средина на добредојденост. Пред влегување во програмата, добро е децата 
и семејствата да добијат покана за посета, за кај нив да се создаде чувство на комотност. Ова може да се 
направи како заедничка посета со други семејства или како самостојна посета во типичен ден од 
програмата. Посетите често се дел од добри програми за транзиција меѓу домот и училиштето, или 
меѓу предучилишна програма и прво одделение. Честопати, кога се вклучени две програми, персоналот 
меѓусебно се посетува во училниците за на децата да им се помогне да формираат очекувања за следната 
програма, а на наставниците да го разберат пристапот на програмите со кои децата се запознаени и во 
кои ќе влезат. Посетите се особено корисни за децата со попреченост, бидејќи така на сите вклучени 
страни им се овозможува да видат како средината ќе функционира за детето. На детето му се 
овозможува да се запознае со поставеноста, а на програмата да ги отстрани сите потенцијални пречки 
пред детето да влезе во неа.

Исто така, пишаните материјали ја подобруваат средината на добредојденост. Прирачниците за 
родители во кои се објаснуваат политиките на програмата, очекувањата за комуникација меѓу 
семејствата и персоналот, што е потребно за детето во програмата, и како таа функционира (типичен 
ден) создаваат одлично чувство на добредојденост. Сите се чувствуваат покомотно кога ги разбираат 
информациите и знаат што да очекуваат. Ова им помага на родителите да заземат позитивен став за 
децата и го подобрува капацитетот на децата со радост да влезат во програмата.

Во многу предучилишни програми, наставниците одат во домашна посета пред детето да влезе во 
програмата. Ова му овозможува на наставникот поединечно да се запознае со детето и со семејството, 
да одговори на прашањата што можеби ги имаат и да воспостави позитивен тон на комуникација.

„Деца-помошници“, т.е. на секое новодојдено дете му се доделува друго дете со претходно искуство во 
програмата, е добра стратегија за создавање средина на добредојденост. Ова е можно ако центарот има 
повеќе од една старосна група. Децата може на новите деца да им помогнат да ја разберат програмата и 
нејзината структура и правила.

15

Вебинар 9 - помошна стручна брошура



Негување позитивни ставови во животот
Ставовите кон другите често се формираат во годините на раното детство. Токму во овие години, децата 
стануваат свесни за индивидуалните разлики и развиваат идентитет за припаѓање на одреден род, земја, 
етничка или верска група, или на семејството. Тие развиваат и чувство на емпатија за другите врз основа 
на претпоставки за заеднички искуства и емоции. Во најдобра рака, предучилишните програми им 
помагаат на децата за себе да развијат позитивен идентитет, како и силно чувство на заедништво, 
емпатија и сочувство за сите.

Иако многу од најпознатите материјали за намалување на стигмата, кои се користат или со кои се 
третираат потребите на малите деца се за децата кои живеат во средини погодени со ХИВ и СИДА, 
нивните пораки и стратегии се корисни за третирање на проблемите со кои се соочуваат малите деца со 
пречки во развојот, како и децата од етничките, јазичните и верските малцинства, и оние кои живеат во 
екстремна сиромаштија.26

Истражувањата покажуваат дека дури и во предучилишните години, децата ги препознаваат и реагираат 
на оние со видливи разлики и оние чие однесување не можат да го разберат или да го предвидат. 
Нивните реакции може да се резултат на страв од луѓето што не ги разбираат; или на однесувањето на 
возрасните во нивниот живот. Ако децата доаѓаат од семејства каде навредувањето е честа појава, или каде 
ставовите кон лицата со развојни разлики се цврсти и негативни, тие ќе ги имитираат ваквите ставови. 
Децата со пречки во развојот ќе се соочат со изолација и отфрлање од другарчињата ако не постои 
конкретна програма за осврт и почитување на различноста. Психо-социјалната поддршка во 
предучилишните програми може ефективно да се обезбеди преку ликовни активности, книги и игра. 
Материјалите кои ги одразуваат децата в училница, на пр., кукли или марионети со видливи пречки во 
развојот, ќе им овозможат на децата да ги обработат своите искуства преку игра и да смислуваат решенија 
за проблемите. Наставниците кои се отворени за прашања и кои моделираат прифаќање и почитување на 
сите деца ја поставуваат основата за развој на позитивни ставови кон децата со пречки во развојот. 
Славењето на силите на секое дете во голема мера води кон прифаќање на разликите.27

Во Ајнаге, Етиопија, инклузивното образование започнува во предучилишните установи. Норвешката 
амбасада интензивно работеше со заедницата на ставовите кон лицата со попреченост и на стратегии за 
вклучување на децата со попреченост во предучилишните установи и училиштата. Тие успеаја многу 
повеќе од повеќето земји во светот. Сепак, децата со тешка физичка попреченост се многу поприсутни во 
предучилишните установи и училиштата од децата со интелектуална или емоционална/бихевиорална 
попреченост. Предизвикот да се вклучат сите сé уште постои. Стигмата сé уште е присутна за многу деца и 
семејства.

Наставниците може да направат многу за да ги поттикнат децата да им приоѓаат на другите деца и да 
негуваат интеракција со децата кои имаат очигледна попреченост. На пр., активноста опишана во 
презентацијата на Фондацијата Коменски расправа за тоа како наставничката вовела интересна компонента 
во базенот каде некое дете со попреченост си играло само. Таа додала неколку тапи, кои отскокнувале и 
пловеле. Тоа заинтересирало четири деца, кои влегле да истражат што се случува, па започнале интеракција 
со детето. Како што објасни наставничката: „Пред 20 години, сé уште очекувавме од децата секогаш да ги 
канат другите со посебни образовни потреби во своите активности. Но, тоа не функционира така, и испадна 
дека повеќе е желба на возрасните. Затоа, сега се обидуваме да понудиме нешто атрактивно што ќе ги 
заинтересира децата за заедничка активност со детето кое во тој момент има потреба од посебен однос.“28

Во слична дискусија за важноста на инклузивните предучилишни установи при развивање пријателства кај 
децата со попреченост, наставниците се поттикнуваат внимателно да следат кои се природните интереси на 
децата. Во еден пример, интересот за возови на детето со попреченост бил искористен за да се поттикне друго 
дете да си игра со него. Интеракцијата предизвикала развивање пријателство. Потоа, членовите на тимот го 
употребиле ваквиот интерес и го прошириле во наставните активности од програмата за писменост  

(воведувајќи книги на оваа тема) и во можностите за игра, при што наставникот вовел дополнителни 
материјали за возови.29

За да дознаете повеќе, одете на:

• Мекнофтон, Г.М. 2006 Почитување на различноста: меѓународен преглед. 
Работен документ 40. Фондација Бернард ван Леер: Хаг, Холандија, на
http://issuu.com/bernardvanleerfoundation/docs/respect_for_diversity_an_international_ 
overview

• Национална служба за поддршка CAMHS, Борба против стигмата: практичен
инструментариум, http://www.chimat.org.uk/tacklingstigma

Втора активност

Оцената на напорите на Норвешка во меѓународната развојна работа за инклузија30 покажа дека 
повеќето напори за инклузивно образование се фокусирале врз децата со телесна попреченост, 
додека се обрнувало малку внимание на децата со сензорни оштетувања или со ментално-
здравствени проблеми. Исто така, истражувањето на Инклужн Интернешонал31 откри дека 40 
отсто од испитаниците сметаат оти предучилишните установи не ги подготвуваат децата со 
попреченост за премин во основно училиште - прашање од пресудна важност. Програмите за 
транзиција кои опфаќаат активности за децата, партнерства и поголемо разбирање кај 
родителите, предучилишните и одделенските наставници се од клучно значење. Размислете 
околу потенцијалните причини за ваквата разлика во напорите и во фокусот кон децата со 
различни видови попреченост. Како ќе се создаде подобра рамнотежа кај децата со различни 
видови попреченост? Што би направиле со малите деца и во училницата? Што би направиле во 
заедницата каде што се одвива програмата? Што би сакале да видите во владините политики за 
решавање на ова прашање?

На многу места, децата кои користат инвалидски колички или патерици за мобилност се 
позабележливи во заедницата. Некои од нив имаат стекната попреченост како резултат на 
болести, на пр., полио, или на насилство, на пр., воени дејствија или постоечки нагазни мини. 
Луѓето во нивните заедници можеби нема да ја стигматизираат оваа стекната попреченост, како 
што би било случај со помалку видливата и понеразбирлива попреченост. На пример, на 
лицето кое не сфаќа дека детето е глуво, тешко му е со него ефективно да комуницира. Тоа го 
отежнува развивањето односи. Детето кое има ментално-здравствени проблеми може да 
покаже однесување што возрасните и децата не можат да го предвидат и ефективно да 
реагираат на него. И ова ги отежнува задоволителните односи. Родителите може да се плашат 
дека нивните деца ќе го имитираат она што тие го сметаат за неразбирливо или неприфатливо 
однесување, па може да ги обесхрабрат обидите на децата за интеракција или пријателство.

Дискусија за активноста:

Разновидните кампањи за градење свест во заедницата се еден можен пристап. Луѓето се 
помалку склони да се плашат и да го отфрлат она што го разбираат. Може да помогнат 
родителски средби и едукативни сесии во предучилишната програма. Ова може да биде 
придружено со наставна програма во која децата се осврнуваат на развојните разлики, 
емпатијата и соработката. Важно е да се процени колку предучилишната средина нуди 
добредојденост и пристапност. Можеби родителите се поисплашени да ги пратат децата што 
не гледаат или не слушаат во непознати средини. Тука може да помогне специјализирано 
советување и охрабрување. Можеби ментално-здравствените проблеми потешко се откриваат 
кај малите деца и се извор на поголема стигма во заедницата. Родителите нема да бидат волни 
да ги пуштат овие деца надвор од домот. Повторно, може да помогне поддршката преку 
советување. Важно е родителите да се поканат да ги посетат програмите заедно со своите деца 
пред запишувањето. Може да се поканат да ги придружуваат децата во првите неколку дена, да 
работат во предучилишните активности како волонтери, или да дојдат кога ќе посакаат. Може 
да се преземат слични мерки при подготовката на децата и родителите за добар премин кон 
основното училиште. Освен тоа, предучилишните и одделенските наставници треба меѓусебно 
да си ги разберат очекувањата и да се договорат за размена на информации.

Може да бидат потребни и мерки за рано откривање. Можеби ќе биде потребна проверка и 
проценка за состојби со ниска инциденца. Владините политики треба да поддржуваат рана 
идентификација и обезбедување на специјализирани услуги за поддршка на семејството. Пред 
сè, за сите деца мора да се очекува предучилишно инклузивно образование.

IV.Наставна програма

Клучни точки

• Наставната програма може да биде документ, но нејзината реализација е пресудна.

• Добрата инклузивна предучилишна програма се фокусира не само врз когнитивно-
јазичните вештини, туку и врз социјалните/емоционалните способности.

• Добрата предучилишна програма се осврнува врз интегрираната природа
на развојот на малите деца.

• Во добрите предучилишни програми, активностите се поврзани преку наставни
единици или теми.

• Во раното детство, најдобрата практика е активното учење.

• Учеството на децата во планирање, спроведување и оценување на активностите е
најдобра практика.

• Изборот на децата е клучна одлика на високо-квалитетните предучилишни програми.

• Може да бидат потребни адаптации за детето да учествува во одредена активност.

Наставната програма на добра инклузивна предучилишна установа има неколку важни карактеристики. Таа 
опфаќа подрачја релевантни за сите домени на детскиот развој. Во неа се признава дека развојот во раното 
детство е многу интегриран и дека ниедна вештина или активност не му припаѓа само на еден домен. 
Подоцна, развојот станува подиференциран, а вештините може да се идентификуваат само во едно подрачје. 
Добрата предучилишна програма не само што е балансирана меѓу различните подрачја на развој, туку го 
признава и неверојатното темпо на промени во јазикот и комуникацијата на малите деца, развојот на 
симболичната мисла, социјалната способност за интеракција со врсниците и возрасните, емоционалната и 
бихевиоралната саморегулација, вештините за самопомош, и прецизноста на грубата и фината моторика.

Добрата наставна програма се фокусира врз подрачја за кои се знае дека се важни за идниот училишен 
успех: когнитивно-јазичните вештини и социјалните/емоционалните способности. Тие се важни животни 
вештини и се вредни на секоја возраст: капацитет за решавање проблеми во социјални ситуации и во 
когнитивни подрачја како на пр., математика, способност за изразување мисли и чувства за другите да 
разберат, формирање и одржување врски, како и размислување за прашања со помош на различни 
стратегии.

Активности - спроведување на наставната програма

Наставниците во добри предучилишни програми планираат активности околу теми или единици во кои се 
здружува стимулирањето на различни развојни вештини кај децата. Активностите треба да се планираат по 
принципите на универзален концепт, и треба да ги третираат интересите и развојните сили на сите деца. 
Децата може да учествуваат во планирањето на индивидуалните активности, како група на утринските 
средби или како поединец со кој се утврдува околу што и како ќе се вклучи во активноста, со материјалите 
зададени од наставникот. Темите или единиците често се планираат како неделни активности со дневни 
подготовки за секојдневните цели. На пример, ако неделната тема е бројот два, наставникот може да 
испланира по две бои со кои децата ќе бојат или ќе цртаат секој ден, да изнесе по две опции за ужинка 
секој ден, да прочита по две приказни секој ден, да извади коцки за играње во две големини, да прочита 
приказна во која доминира бројот два, како на пр., приказна за двајца пријатели, да ги замоли децата да  

најдат по два скриени предмета, да пеат песнички со бројот два, и да вежбаат пишување на бројот два и 
ставање по два предмета до него. Секој ден може да има различни предмети и приказни, но сите ќе бидат 
поврзани со бројот два. Некои деца може да изберат потешки активности; некои полесни. На крајот на 
денот, може да се одржи состанок за да се разговара за активностите во тој ден и колку биле успешни.

Активното учење - т.е. учењето на децата преку активно ракување со материјали и употреба на повеќе 
стратегии и сетила - е од клучно значење во високо-квалитетните предучилишни програми. Децата не 
треба да бидат пасивни приматели на информации. Активностите треба да бидат осмислени така што 
децата да решаваат проблеми, да ги прошируваат поимите, да мислат и да резонираат, да собираат 
информации, да ги објаснуваат своите активности, да размислуваат и да учат на повеќе начини. Треба 
да се охрабрат да размислуваат за своите активности, како и за активностите в училница.

Можеби за поединечни деца ќе бидат потребни адаптации за целосно да учествуваат во сите 
активности. Тие може да бидат: задебелување на моливчето или боичката со лепење селотејп околу нив 
неколкупати, за да бидат полесни за фаќање, поголеми букви на таблата или во приказната, ставање 
столче за детето поблиску до тој што зборува, или слики со поголем контраст. Овие адаптации може да 
се направат без да им се објаснува на другите, и во никој случај не треба да се поврзуваат со едно дете.

Во годините на раното детство, развојот на децата е нерамномерен. Тие може да го фокусираат своето 
внимание на вештина што се обидуваат да ја совладаат, па во тоа време се чини дека доцнат во другите 
подрачја на развојот. Без оглед на тоа, сите деца имаат подрачја на релативна сила, индивидуален талент 
и интерес, како и подрачја на релативна слабост. Индивидуализираните образовни стратегии им 
помагат на родителите и на наставниците да разменуваат мислења за детето, и ефективно да ги 
концентрираат образовните напори кон метод во чиј центар е детето.

Белешки

V. Групирање на децата за училници 
или активности

Групирање на повеќе возрасти

Клучни точки

• Во добри предучилишни програми, групирањето на повеќе возрасти може да биде
особено корисно за инклузијата.

• Групирањето според способност не е добра предучилишна стратегија.

• Развојно соодветната пракса е најдобра практика во предучилишните програми.

• Во развојно соодветната пракса, се земаат предвид развојните вештини на децата,
самото дете, и културата и контекстот на неговото потекло.

• Практиките соодветни за возраста се особено важни за децата кои се соочуваат со 
значително доцнење во развојот.

• Наставниците треба да бидат креативни во смислување активности според возраста.

Инклузивните предучилишни установи може да се организираат така што децата на иста возраст да се 
групираат заедно в училница (на пр., сите петгодишници или сите четиригодишници во една група), 
или да имаат училници со деца на повеќе возрасти во една група. Кога се користи групирање на повеќе 
возрасти, не треба да има преширок старосен опсег како на пр., петгодишници во група со 
едногодишници. Меѓутоа, старосниот опсег од две години им нуди на децата континуитет на ист 
наставник повеќе од една година, како и можности да имаат ментор кој е многу пософистициран во 
развојот, но и предности за менторите на децата со послаби или понеразвиени вештини. Ова често е 
многу важно за вклучување на децата со значителна попреченост, бидејќи сите деца ќе добијат искуство 
на „помошник“ и на „потпомогнат“. Ваквите вештини се подобруваат кога има деца со посебни потреби 
на кои им треба почесто помагање.

Дури и кога не се прави групирање на повеќе возрасти, во инклузивните училници треба да се избегнува  
групирање според способноста. Сите деца имаат корист од учество со деца чии сили и развојни потреби 
се различни од нивните. Ова е одраз на општеството во кое ќе живеат. Им помага да воспостават чувство 
за себеси, емпатија и сочувство.

Развојно соодветни практики - добра пракса во раното детство

Развојно соодветни практики се оние практики кои се водат според развојните вештини на децата и 
според реалните очекувања во согласност со развојот на детето. Во нив се зема предвид она што е познато 
(доказите) за развојот и учењето кај малите деца. Тука се цени поединечното дете, неговите сили и 
предизвици. Во нив се почитуваат културата и контекстот при унапредување на развојот и учењето.32

21

Вебинар 9 - помошна стручна брошура



Практики соодветни за возраста

Практиките соодветни на возраста се важни за сите деца, но можеби се особено погодни за децата со 
поголеми предизвици во развојот. Често, кога развојот на детето значително доцни и кога детето се 
однесува како да е многу помало, нему  му се даваат играчки, предмети и активности кои се соодветни за 
многу помало дете. Иако напати е потребна креативност, детето чиј развој и интереси се слични на многу 
помало дете може да се вклучи во активности соодветни за возраста со своите другарчиња. На пример, 
дете што е заинтересирано да произведува звуци со тропалка и што ја разбира тропалката може да 
користи тропалки во ритам-бенд. Овој предмет одговара за возраста и може да го користат и другите 
другарчиња во бендот. Со него се задржува интересот на детето и му се овозможува да учествува во 
активност соодветна за возраста, истовремено обрнувајќи внимание на неговиот сопствен развој.

За да дознаете повеќе, одете на:

• Националната асоцијација за образование на малите деца, Документ за 
развојно соодветни практики, 2009, на
http://www.naeyc.org/files/naeyc/file/positions/PSDAP.pdf

Белешки

VI. Рана процена и идентификација

Клучни точки

• Предучилишните програми ги решаваат нееднаквоста и дискриминацијата.

• Предучилишните програми нудат можности за откривање на децата чиј развој е 
несигурен и обезбедуваат интервенција.

• Учеството на родителите во проверката и процената е од клучно значење.

• Важна е континуирана процена за време на програмата.

• Децата може да се проценат на различни начини.

Учеството во програмата за ран детски развој е ефективен начин за намалување на значајните разлики 
меѓу маргинализираните и обесправените деца и децата со побогато и привилегирано потекло при 
влегување во основно училиште. Учеството во предучилишно образование е економичен начин за 
решавање на нееднаквоста која ги мачи децата што живеат во екстремна сиромаштија, често 
придружена со неисхранетост; оние кои се соочуваат со дискриминација поради етничка и родова 
припадност, нарушено здравје или попреченост, или поради припадност на верско или јазично 
малцинство; оние чии родители имаат ниско образование; и оние чии семејства живеат во насилство 
или со злоупотреба на супстанци и други опасности во средината.

Предучилишните програми нудат можности за откривање на децата чиј развој доцни и на оние 
изложени на висок ризик поради горенаведените фактори. Тие претставуваат и можност за откривање 
на децата чиј развој укажува на попреченост. Сите овие деца ќе имаат корист од подобар капацитет на 
програмите за осмислување пристапи со кои ќе се поттикне оптималниот развој на детето и најуспешни 
искуства во предучилишната установа. Кај групата од претшколска возраст, важно е да се запомни дека 
многу пречки не може да се утврдат. Доцнењето со развојот може да биде показател за доживотна 
попреченост или да се елиминира преку соодветна програма.

Проверката при влегување во предучилишна установа не само што дава можност за утврдување на 
развојните сили и потреби на детето, туку упатува и на потребната последователна процена од други 
специјалисти, како на пр., даватели на здравствени услуги или терапевти, и на индивидуализирана 
програма за осврт кон учењето на детето.

Учеството на родителите на детето и размената на информации со нив е од клучно значење за успехот 
на проверката и процената. Родителите одблиску го познаваат однесувањето на своето дете, неговото 
секојдневно функционирање и индивидуални карактеристики. Тие обезбедуваат вредни информации 
што водат кон најдобра слика за вештините на нивното дете и кон најдобро структурирање на 
проверката, т.е. процената, со која ќе се обезбедат најсигурни и најточни информации. Тие се и добри 
судии за тоа дали успешноста на детето во текот на процената е типична за него, дали тоа постигнало 
работи што не гледаат дека ги прави во вообичаен ден, или дали не направило работи што редовно ги 
прави во својот дом или во други познати средини.

Освен погорната процена, континуираната процена е клучен дел од сите високо-квалитетни предучилишни 
установи. Со неа се дава можност за прилагодување на програмата кон детето паралелно со постигнатиот 
успех или се ревидираат стратегиите врз основа на резултатите. Ваквата континуирана процена дава  

23

Вебинар 9 - помошна стручна брошура



можност за партнерство со родителите заради стимулирање на оптималниот развој на нивните деца. 
Добрата комуникација меѓу домот и предучилишната програма им користи на сите деца. Партнерството 
со другите специјалисти, како на пр., давателите на здравствена заштита, логопедите, физиотерапевтите, 
нутриционистите, психолозите и дефектолозите ќе го подобри капацитетот на предучилишните установи 
за максимален развој на сите деца и остварување на нивниот потенцијал.

Постојат низа начини со кои може да се проценат децата. Наставниците и другите професионалци може да 
користат листи за проверка во кои се детализирани добро истражените вештини соодветни за возраста на 
детето. Тие може извесно време да ги набљудуваат активностите на детето или фокусирано да следат одредено 
подрачје на вештини како на пр., да водат запис за говорот на детето во одреден временски период или 
активност. Може да направат портфолио за работата на детето во рамките на програмата. Честопати, 
портфолијата се изработуваат со помош на децата и семејствата за да се избере што да се чува во портфолиото. 
Проценките на портфолиото со текот на времето се сметаат за најдобра практика за добивање добар увид во 
успешноста на детето во предучилишната установа, бидејќи не се потпираат врз една „моментна слика“ во 
одреден ден, туку го доловуваат типичното функционирање со текот на времето.33 Најдобрата практика на 
процена што води кон дијагноза или означување на развојниот предизвик за детето треба да се реализира 
според стандарден, валиден и веродостоен инструментариум за процена кој се осврнува на развојните 
вештини на детето во споредба со другите деца на негова возраст. Ниедно дете не треба да се означи врз 
основа на чувството на наставникот или претпоставката на заедницата за семејството или однесувањето на 
детето.34, 35

VII.Уникатната позиција на
предучилишните наставници

Клучни точки

• Предучилишната настава е многу поинаква од наставата во основно или средно
училиште.

• Предучилишната настава често не е предмет на високо-образовните програми.

• На катедрите за високо образование, може да нема обука за предучилишни наставници.

• Универзитетскиот кадар за предучилишно образование може да не биде обучен за
предучилишно образование, ниту да има искуство во настава на предучилишно ниво.

• Предучилишните наставници често не добиваат доволно обука за посебни потреби и
за други популации кои треба да се земат предвид во добрите инклузивни
предучилишни установи.

• На предучилишните наставници често им недостига подготвителна обука за
интеракција со другите наставници, со семејствата и специјалистите. Сите се од
клучно значење за ефективно вклучување на децата со посебни потреби.

• Предучилишните наставници имаат потреба од практична обука.

Иако сите се согласуваат дека добрите наставници во раното детство се важни за високо-квалитетните 
инклузивни предучилишни програми, и натаму останува отворено прашањето колкава обука им треба на 
наставниците и дали таа е единствениот најважен фактор. Една значајна разлика меѓу предучилишните 
наставници и наставниците за децата на друга возраст е тоа што предучилишните услуги често се даваат во 
установи за детска грижа чиј ден е многу подолг, а во многу земји, за воспитачите што работат со малите 
деца се бара помалку образование и искуство. Значи, може да се претпостави дека грижата е примарна, а 
образованието секундарно за воспитачите на малите деца. Вродениот капацитет да се разбираат децата и 
да се комуницира со нив со почит и грижа може да биде подеднакво важен фактор за квалитетот на 
наставата за многу малите деца како и претходната обука. Она што е познато е дека подготвителната и 
континуираната обука за наставниците е само еден фактор за обезбедување високо-квалитетни инклузивни 
предучилишни установи. Другите клучни фактори се квалитетот на работната средина и постојаната 
поддршка и менторство за наставниците.

Обука за наставници

Дури и во најразвиените земји, обуката за наставници во раното детство честопати на универзитетите 
послабо се финансира и има помалку човечки ресурси отколку обуката за наставници во основно и 
средно училиште. Во многу ситуации, обуката за наставници во раното детство е надвор од 
педагошките факултети и се наоѓа на катедри за детски развој, човечки развој, на студии за педагогија и 
семејство, и сл. Во многу случаи, наставниците во раното детство ги обучуваат лица кои никогаш 
немале практично искуство во училница за ран детски развој, или кои се обучиле за настава на постари 
наместо на помали деца. Ова е особено важно, бидејќи методите и наставните програми погодни за 
постарите деца не се соодветни во раното детство. Најдобрите практики во наставата за раното детство 
потврдуваат дека развојот на оваа возраст е интегриран и дека играта е најосновниот метод преку кој

децата учат. Фокусот врз настава или активност во голема група не е најдобра наставна практика во 
раното детство, а активностите иницирани од децата се од суштинско значење. Универзитетските 
професори кои никогаш не држеле настава со мали деца не се во најдобра позиција да понудат „реални“ 
совети и да вршат надзор врз наставата.

На наставниците им требаат практични совети и искуство. Освен што ова ќе го стекнат преку образование, 
тие може да добијат многу практични совети од родителите. Ова е особено точно при снаоѓањето со 
проблематичното однесување на децата, бидејќи родителите имаат големо искуство со своите деца. 
Родителите и наставниците кои се здружуваат околу решенија ќе создадат сигурност кај децата. Децата имаат 
корист од заедничките очекувањата на родителите и наставниците. Во случај на дете со посебни потреби, 
родителите имаат искуство со добивање совети од многу извори и богато лично искуство со своите деца. 
Заедничкото решавање проблеми и размената на информации се од непроценливо значење за 
наставниците. Наставниците во раното детство се стручни во својата област, но родителите се стручни за 
своите деца. Со соработката ќе се зголеми капацитетот и на двете страни за исполнување на потребите на 
децата.

Во една мета-анализа во САД, било откриено дека наставниците во раното детство не добиваат доволно 
обука за децата со посебни потреби, децата кои живеат во сиромаштија и децата со културно-јазични 
разлики. Тие не добиваат доволно обука ни за усвојување на јазикот. Ваквите пропусти имаат 
повеќекратно влијание, бидејќи јазикот веројатно е најпрвото подрачје на доцнење на децата кои растат во 
сиромаштија. Малите деца со посебни потреби или попреченост имаат поголеми шанси да живеат во 
сиромаштија, а оние со културно-јазични разлики се со поголема веројатност да бидат маргинализирани. 
Овие празнини во обуката ќе ги попречат леснотијата и успехот на целосно вклучување на малите деца со 
посебни потреби. Слични проблеми се откриени и во студија во Турција.

Вештини за партнерство и здружување со другите

Покрај тоа, наставниците во раното детство веројатно ќе немаат подготвителна обука за тоа како да 
комуницираат со колегите, семејствата и со другите специјалисти кои можеби ќе им даваат услуги на 
децата в училница. Ова е нужно подрачје, бидејќи инклузијата налага наставниците добро да се снаоѓаат 
како членови и лидери на тимови, без оглед на моделот на здружување што се користи. Најдобрата 
практика за вклучување на децата со посебни потреби и за вистинска работа со сите деца во раното 
детство налага наставниците да бидат особено умешни за работа со родителите и семејствата. Тие мора да 
бидат вешти во извлекување информации за уверувањата и обичаите на децата и семејствата. Мора да ги 
почитуваат и да ги поттикнуваат семејните вредности и добри практики. Мора да соработуваат со 
семејствата во најдобар интерес на децата, во различни подрачја како што се процена на детето, 
реализација на програмата и транзиција кон дополнителни услуги. Тие мора да бидат умешни за 
родителите да се чувствуваат добредојдено во секој процес и во секое време во училницата. Истите 
вештини со кои наставниците се добри членови и лидери на тимот во предучилишните установи се 
потребни за работа со други специјалисти кои би биле ангажирани со децата во нивните училници. Освен 
овие вештини, тие мора да имаат познавање за специјалностите и улогата на другите специјалисти. 
Отворената комуникација, заедничкото решавање проблеми и позитивниот став кон другите 
професионалци значат поголеми шанси за вклучување на децата со посебни потреби. Канењето други 
специјалисти в училница за да набљудуваат и да работат ќе им помогне на сите, а наставниците ќе станат 
пообучени и поуспешни. На пр., на наставникот може да му биде непријатно да го поместува детето од 
инвалидската количка и да го враќа во неа, бидејќи никој не му покажал како се прави тоа, ниту пак му 
овозможил да вежба и да добие повратен коментар. Непријатноста на наставниците води кон 
непријатност за децата и чувство дека не се прифатени. Обезбедувањето практично искуство со одделни 
деца е исто толку пресудно колку и подобрата подготвителна обука за видовите посебни потреби и за 
методиката на специјалното образование. Заедничката работа води кон формирање реални очекувања и 
почит за придонесот што другите го прават во животот на малите деца и нивното успешно функционирање 
во општеството.

Важност на практичното искуство во подготовката за наставници
Уште една јасна празнина во наставничката обука за раното детство која е очигледна во ЦИЕ/ЗНД, како 
и во многу земји со висок приход, е праксата достапна во програмите за подготовка на наставниците. 
Колку повеќе искуство ќе стекнат наставниците под директно водство на поискусен наставник, толку 
поголема е веројатноста да работат со висок квалитет. Ова опфаќа планирање, реализација и евалуација 
на наставните напори.

Накусо, наставниците во раното детство често ги обучуваат лица со понерелевантно и помало искуство; 
тие имаат помалку можности да се здобијат со искуството што им е потребно за извонредна настава, а 
студиите им се помалку фокусирани на теми со кои ќе им се овозможи успешно да ги вклучат 
најранливите деца.

Во еден проект во Грузија реализиран од грузиската асоцијација „Портаж“ под наслов 
„Мултидисциплинарен тим за инклузивно предучилишно образование“, наставникот објаснува: „Во 
почетокот, бев многу нервозен поради неговото однесување и постојани вокализации, бидејќи бев 
загрижен оти другите деца ќе го имитираат, па ќе биде невозможно групата да се контролира. Затоа 
решив да побарам помош од специјалист. Еден член од тимот ме посоветува да не бидам толку емотивен 
и да се обидам поконцентрирано да го набљудувам однесувањето на детето, а потоа да изработам план 
за акција.“

За да дознаете повеќе, одете на:

• Види брошура 12 од оваа серија.

• Едукација и обука за разновидност во раното детство достапни на  www.decet.org.
Кабинет на министерот за деца (2006).

• Упатства за различноста и еднаквоста за давателите на детска заштита, 
Министерство за деца и млади, Ирска, достапно на  www.dcya.gov.ie/documents/
childcare/diversity_and_equality.pdf.

Белешки

27

Вебинар 9 - помошна стручна брошура

http://www.decet.org
http://www.dcya.gov.ie/documents/childcare/diversity_and_equality.pdf


VIII. Децата со попреченост и улогата на
другите специјалисти

Клучни точки

• Другите специјалисти може да бидат пресудни за успехот на децата со попреченост
во инклузивната предучилишна училница.

• Најдобра пракса се специјалисти кои работат во училницата без да се врзани за едно
дете.

• Специјализираните совети и разговорот за поединечните деца треба да се
одвиваат надвор од училницата.

• Специјалистите може да се поврзани со предучилишната установа или да доаѓаат
од други програми, како на пр., од програмата за интервенција во  раното детство.

• Кога се работи за програма на интервенција во раното детство, најдобра 
пракса се заеднички активности, како што се заеднички проверки, т.е. процени 
на поединечните деца во заедницата.

Во многу земји, детето со попреченост може да биде вклучено во програма за интервенција во раното 
детство истовремено додека е запишано во предучилишна програма. Во ваква ситуација, оптимално е двете 
програми интензивно да комуницираат. Тие треба заеднички да изработат стратегии во соработка со 
родителите на детето. Во многу случаи, треба да соработуваат и во училницата. Овие специјалисти може да 
бидат: логопеди/терапевти за јазикот, физиотерапевти, терапевти за професионални нарушувања, 
медицински сестри, психолози, социјални работници, наставници за специјално образование, наставници 
за лица со оштетен вид и со оштетен слух. Кога детето ќе стигне до основно училиште, ваквите 
специјалисти може да бидат дел од училишниот персонал. Наставниците и специјалистите кои работат со 
децата со попреченост мора да имаат договори за тоа како ваквата работа ќе се одвива во училницата. 
Најдобрата можна ситуација е кога сите возрасни соработуваат, меѓу кои и многу деца - наместо да се 
издвои одредено дете и да се отстрани од посакуваната активност или од училницата заради 
специјализирана помош. Ова најдобро се постигнува кога тие заедно ги планираат активностите в 
училница, а специјалистот постапува како учесник. Специјализираните совети за одредено дете треба да му 
се дадат на наставникот на одвоени средби вон времето в училница, а не во училницата пред децата. Ако 
наставникот треба да вежба некоја вештина со детето, како на пр., негово соодветно седнување во 
инвалидска количка, тоа може да се прави во одредено време со присутен специјалист и/или родител. Не 
треба да му одзема внимание на наставникот во времето кога е одговорен за сите деца. Бидејќи во 
предучилишните години, овие членови на персоналот ќе бидат одговорни пред различни супервизори и 
организации, ќе бидат неопходни јасни меѓуагенциски договори - а не само добри работни односи меѓу 
поединците.

Во проектот на грузиската асоцијација „Портаж“ опишан претходно, еден наставник ја опишува користа од 
работата во тим на овој начин: „Кога Ладо дојде во мојата група, однапред знаев дека мора да ги надминам 
тешкотиите. Тој не играше со децата, не распознаваше бои, не знаеше да брои, да црта, и да сече фигури, 
тој дури и не одеше правилно, често паѓаше од столчето, никогаш не покажа дека сака да јаде или да оди во 
тоалет; користеше пелени. Ладо не велеше „добро утро“ или „пријатно“ на никого, без дозвола земаше 
предмети од другите и никогаш не се извинуваше за тоа. Не можеше да се качува или да слегува без помош. 
Зборуваше со кратки фрази, сакаше да игра со топка и часови по музичко. Во текот на денот, често  

прашуваше за наставничката по музичко, сакаше да знае кога ќе дојде и ќе замине, кога ќе влезе во собата. 
Можеше самостојно да јаде, но некако, никогаш не му дадов шанса за тоа. Правејќи сé и поддржувајќи го 
во сè, во почетокот мислев дека му помагам, но изгледа грешев. Психологот во градинката и 
специјалистот од грузиската асоцијација „Портаж“ ми помогнаа да сфатам. Тоа беше предноста на 
работата во тим.“

Програмите за интервенција во раното детство обично почнуваат пренатално или при раѓањето, но многу 
деца се вклучуваат кога ќе се открие нивното доцнење со развојот - честопати откако ќе наполнат две 
години во случај на доцнење со говорот и јазикот. Во некои земји, каде што не постои закон или 
регулатива за предучилишни услуги за децата со попреченост, програмите за интервенција во раното 
детство на доенчињата и малите деца, како и за нивните семејства, се проширени за да се одговори на 
нивните потреби додека да достигнат училишна возраст. Интервенцијата во раното детство секогаш 
претставува важна услуга на било која возраст, затоа што служи како за идентификување на децата кои 
треба да добијат поддршка во развојот, така и, во некои случаи, за идентификување на децата кои, со 
добивање таква поддршка, ќе функционираат добро во иднина без специјално образование или 
терапевтски услуги. Со неа може да се спречи доживотна попреченост. Во програмите за интервенција во 
раното детство се изработуваат индивидуализирани планови за поддршка на децата и семејствата. Во овие 
планови треба да се наведат информации за силите и слабостите на детето, да се посочат целите и 
задачите за него, да се наведе какви услуги му се потребни на детето и како ќе му се обезбедат, да се 
утврди како ќе се оценува успешноста на планот и датумите на негова важност, и да се означи согласноста 
од родителите на детето. Освен тоа, во индивидуализираните планови за поддршка на детето и 
семејството треба да се посочат сите потреби на семејството, особено оние што за обезбедување добра 
домашна средина на детето, како и потребните информации, материјали и услуги за поддршка што ќе му 
се обезбедат на семејството. Кога детето во предучилишната програма учествува и во програма за 
интервенција во раното детство, сите индивидуализирани планови треба да се спојат, а услугите да се 
обезбедат преку соработка. Кога детето претходно учествувало во програма за интервенција во раното 
детство, но неговата возраст веќе го прави неподобно за услугата, тимот за интервенција во раното 
детство, воспитачот и специјалистите кои сега ќе ги даваат услугите треба да се состанат за да разменат 
информации. Воспитачите или специјалните едукатори често се членови на тимови за интервенција во 
раното детство и може да му дадат многу информации на наставникот за предучилишна возраст кој го 
прима детето. Другите специјалисти, како што се логопедите и физиотерапевтите, може да обезбедат иста 
квалификувана помош за специјалистите во предучилишната програма.

Двете програми може да се здружат за да се обезбедат развојни проверки на новороденчињата, доенчињата 
и малите деца во заедницата. Освен проверката извршена од давателите на здравствена заштита, 
проверките во заедницата се важни не само за рана идентификација на децата кои имаат потреба од 
посебна помош во развојот, туку и како места каде загрижените родители може да добијат важни 
информации за развојот на своето дете, неговите сили и подрачја на релативна слабост, како и предлози 
за она што може да го прават дома, а што ќе му користи на детето, дури и ако детето нема потреба од 
професионална поддршка во развојот.

Втора активност

Замислете дека сте одговорни за дефинирање на Меморандум за соработка меѓу 
Програмата на предучилишниот центар во заедницата и Програмата за интервенција во 
раното детство. Сте слушнале од предучилишните наставници дека родителите често се 
потпираат врз персоналот од Програмата за интервенција во раното детство за повратни 
информации околу предучилишната програма. Родителите обично прво се ангажираат со 
персоналот на Програмата за интервенција во раното детство. Предучилишната програма 
само што започнува да ги вклучува децата со попреченост. Кои фактори сметате дека мора 
да се вклучат во Меморандумот за соработка (МС)?

Точки за дискусија во МС

Овој МС треба да се фокусира на тоа како ќе соработуваат двете програми. Програмите за 
интервенција во раното детство се концентрираат на малите деца со попреченост и нивните 
семејства. Тие имаат цели и услуги што се однесуваат и на децата, и на семејствата. 
Инклузивните предучилишни програми се насочени кон детскиот развој и ги вклучуваат 
родителите, но своите услуги не ги насочуваат кон родителите. Ваквиот фокус треба да се 
наведе. Заедничката процена на децата, планирањето и имплементацијата на програмските 
услуги се најдобри практики, па во МС треба да се посочи како тоа ќе се оствари - кој ќе ги 
креира плановите, кој ќе свикува состаноци и кој ќе присуствува, како персоналот за 
интервенција во раното детство [ИРД] ќе работи во предучилишната средина (ако таквата 
интервенција продолжи додека децата не започнат да одат во основно училиште) или како тимот 
ќе им помогне на детето и персоналот да се прилагодат ако ИРД заврши на тригодишна возраст, 
и како програмите ќе соработуваат со персоналот во основните училишта околу преминот на 
децата во основно училиште (ако програмата за ИРД работи со децата до таквата транзиција).

IX.Резиме
Иако инклузијата во предучилишните години обично се смета за полесно остварлива, бидејќи во фокусот 
на предучилишното образование е сеопфатниот развој на децата, а не познавањето на поединечните 
предмети, останува предизвикот таа да се постигне насекаде. Добрите предучилишни установи треба по 
самата своја природа да бидат инклузивни. Знаеме дека посетувањето градника им помага на децата да се 
подготват за на училиште и дека училиштата мора да се подготвени за децата. За децата со попреченост и 
нивните родители постојат многу предизвици во стремежот кон целосно вклучување.

Добрите инклузивни предучилишни установи се средини на добредојденост за сите деца, родители и 
членови на заедницата. Тие имаат наставници со поддршка при обуката, надзор и специјалисти кои 
може да се консултираат за предизвиците на кои наидуваат наставниците и децата во предучилишната 
училница. Тие поттикнуваат активна интеракција и соработка меѓу децата. Ги признаваат нивните права - 
особено на учество. Користат практики кои се соодветни за развојот и возраста.

Добрите инклузивни предучилишни установи имаат наставни програми посветени на сеопфатниот развој. 
Промовираните активности се соодветни за развојот и возраста. Наставната програма охрабрува активни 
наставни стратегии и места, и придава големо значење на социјално-емотивниот развој кај малите деца, 
како и на нивниот когнитивен развој и знаење.

Инклузивните средини даваат можност за рано идентификување на децата чиј развој не се движи според 
очекувањата, за да може да им се помогне навреме, кога може да се надминат одредени тешкотии и да се 
спречи трајна попреченост. Добрите инклузивни предучилишни установи соработуваат со другите 
ресурси во заедницата заради осврт кон најдобрите интереси на сите мали деца.

